
SEKUENTZIA DIDAKTIKOAK

Azken bi aste hauetan zehar, sekuentzia didaktikoak aztertu ahal izan ditugu. Beraiei buruz hausnartu ondoren, ondorio hauetara iritsi gara. 


Hasteko, nahiz eta saioak gai desberdinetan banatuta egon, gai horiek elkerren artean estuki lotuta daude. Txanela ikasgaiaren arabera, musikan, inglesean, informatikan eta gainontzeko saioetan gaiarekin lotuta dauden ariketak lantzen dira. Beraz, esan daiteke Haztegi Ikastolako arloen arteko erlazioa transdiziplinarra dela; hau da, jarduerak sekuentzia didaktiko baten barruan daude ez isolaturik.

EDUKIAK

Jarrerazkoak

· Ikaskideei laguntza eskaintzearen aldeko jarrera sortu.

· Elikadura egokia izaten ikastea.

· Elkarlana sustatzea.

· Ekitatea zer den jakitea.

· Higiene ohiturak hartzea.

· Ingurunea zaintzea.

Prozedurazkoak

· Inauteriak eta euskal kultura ezagutzea eta bertako parte sentitzea festa baten bidez.

· Gizartean ezarrita dauden moduak ulertzea eta erabiltzea.

· Duten hiztegi maila zabaltzea hitz berriekin.

· Lantzen ari den gaiari buruz beraiek nahi dituzten marrazkiak, mapak, irudiak… ekartzen dituzte etxetik eta gainontzekoei azaltzen diete.

Kontzeptualak

· Linea zuzenak, kurbatu itxiak eta kurbatu irekiak.

· Hamarrekoak sortzen ikasi.

· Hamarrekoen bidez gehiketak eta kenketak.

· Txikiz idatzi eta irakurri.

· Ingleseko hiztegi berri batetan murgildu.

· Zenbakiak,koloreak eta pertsonaiak inglesez.

· Teknologia berriak erabili. 

Helburuk

· Matematikako oinarriak jakitea.
· Lanak autonomiaz egiten jakitea.
· Elkarrekintzan aritzea.
· Izatea.
· Hau da, jakitea, egiten jakitea eta izatea.

Estrategia metodologikoak


Nire ustez, txanela proiektua oso baliagarria da. Kontzeptu berriak ikasteaz gain, ikasleen interesak eta gauzak beraien kabuz egitea ahalbidetzen du. 


Esaterako, momentu honetan, inauteriekin lotutako gaiak lantzen ari dira. Gainera, gure ikastola aurten “ Lanean eta jolasean!” lelopean lanbideen inguruan egingo dugu desfilea. Hori dela eta, txanela proiektuan inauterietako lana erabili dugu ikasleek funtzionaltasuna bilatzeko landu beharreko gaiari. 


Hasteko eta gaian murgiltzeko, euskal inauteriak ezagutzen hasi dira:  Ziripot, Miel Otxin, Artzaiak eta Inudeak, Suletinoak… Horrela, euskal kultura gertutik ezagutzeko aukera dute; izan ere, Legazpiko dantza talde batek, urteko euskal inauterietako gai bat aukeratzen du, non ikasle gehienek parte hartzen duten. 


Nire gela lorezainez doa. Lorezainen mundura gerturatzeko, loreen bizitza ezagutu dugu. Ikasleetako baten amona lorezaina da eta bisita txiki bat egin genion bere txokorik gustukoenera. Bertan, lore mota ezberdinak ikusteko aukera paregabea izan genuen. Gelara itzuli ginenean, ikasleak zeharo motibatuta zeuden, beraien begiez ikusi zutelako eta ez liburuen marrazkien bidez.  


Aipatzekoa ere iruditzen zait ikastolako beste gela baten mozorroa. Hauek suhiltzailez doaz. Gai hau lantzeko, Legazpiko suhiltzaile erretiratu bat joan zen gelara eta bere lanaz hitz egin zien.  Honi esker, jarrerazko azpi-edukiak landu dituzte: suarekin ez jolastea, entxufeak jostailuak ez direla ikastea, sute batean zer egin behar den jakitea… 


Hala ere, sentsazio arraro batzuk izan ditut praktikako egun guztietan zehar. Hasieran, dena testu liburura murrizten zen eta hura lehenbailehen bukatzea zen irakaslearen helburu nagusia. Egunak aurrera egin ahala, gauzak aldatzen joan dira. 

Irakaslearekin behin baino gehiagotan hitz egiteko aukera izan dut eta berak galdetzen zidan ea gelako saioak nik uste bezalakoak ziren. Nik erantzun nion HUHEZI-n bultzaten duguna eskola eraikitzailea dela eta horretarako testu-liburuak ez direla zehatz-mehatz jarraitu behar. Irakasleak nire jarrera ulertzeko arazorik ez zuen izan baina irakasle bakarrarekin beste motatako ariketak aurrera eramatea zaila dela ere esan zidan. bion artean ados jarri ginen eta testu liburuekin lotutako ariketak beste era batera antolatu genituen: lorezainaren irteera, suhiltzailearen bisita, elikadura egokiari buruzko hitzaldi txiki bat jolasekin edo are errazago: igerilekura goazenetan bidean dauden dendak, langileak, obrak eta abarretan arreta jartzen dugu eta gero haietaz hitz egiten dugu.

Ikasleen antolaketa


Nire gelako ikasleak “u” itxurako antolamenduan daude eserita, arbelari eta irakasleari begira. Hala ere, irakaslea oso gutxitan egoten da mahaian eserita. Oso esanguratsua eta baliagarria iruditzen zait irakaslea ikasleen artean murgiltzea, hau da, irakasle eta ikasleen arteko erlazio bertikala saihesten duelako. 


Lan gehienak taldean egiten dituzte, batik bat binaka. Taldeak edo bikoteak sarritan aldatzen du irakasleak. Aldaketa hauek, zozketaren eskuetan utzi beharrean, irakasleak bere modura egiten ditu. Gelako aniztasuna kontutan hartzen du taldeak egiterako orduan: motelena azkarrago doan batekin jartzen du (beraien artean elkarrekintza sustatzeko), berritsuenak inoiz ez ditu batera jartzen, alperrak beti batera egoten dira (behintzat horrela zerbait egiten dutela ziurtatzen da)…

Denboralizazioa eta espazioa


Ordutegi bat izan arren, ez ditu saioen ordena zehatz-mehatz jarraitzen. Tinko mantentzen diren saio bakarrak musika, ingles, soinketa eta jolas-ordua dira. 


Ikasleen interesen, jarrera, egoera emozionalak eta abarren arabera modu bateko edo besteko ariketak planteatzen ditu. Gehienez, saioak 45 minutukoak izaten dira.


Saioak gehienetan gelan bertan egiten dira, soinketa, musika, informatika, ingles eta igeriketa izan ezik. 

Material  eta baliabide kurrikularrak


Ikasgela txoko ezberdinetan banatuta dagoenez, materiala ezinbestekotzat jotzen da Haztegi Ikastolan. Irakurketa txokoan, mota guztietako liburuak aurki daitezke ( handiz edo txikiz idatzita, asmakizunak, aniztasunaren araberako liburu “bereziak”…) eta jolasen txokoan material ugari eta funtzionalak topa ditzakegu, denak taldeka jolastekoak direlarik. 


Haztegi ikastola teknologia berriei erabat zabalik ditu ateak. Informatika gela, fotokopiadora gela, fax eta telefonoa, bideogela, teknologia gela eta abarrez gain, ikasgela bakoitzak ordenagailu bat edo gehiagorekin lanean dihardu; baita kainoia eta honen imaginak ahalik eta hoberen ikusteko pantaila. 


Aipagarritzat jotzen dut honako hau azaltzea: ni ikaslea nintzen garaian (DBH-4. mailan nengoenean), ikasle “berezi”-entzat aurkezpenak egiten genituen. Power Point-eko aurkezpenak izaten ziren eta gure ahotsa grabatzen genuen. Modu honetan, behar bereziko ikasle hauek gertutasun gehiago transmititzen zuten ahotsekin ikasten zuten. Pozgarria eta oso esanguratsua iruditu zait gaur egun ere teknika berdinarekin jarraitzen dutela jakiteak. 

Ebaluazioa



Prozesuaren jarraipena ematen da ikasle hauen ebaluaketan. Ibilbidearen eta lehen aipatutako helburuen balorazioa egiten da “gaizki egiten dutena” “hobetzeko lanetan” bihurtuz.  

Koaderno berbera erabiltzen dute ariketa guztiak egiteko: diktaketa, matematika, kopiaketa… Noizean behin irakasleak koaderno guztiak jasotzen ditu eta ikasle bakoitzaren prozesuaren behaketa bat egiten du. Horrela, ez dute azterketarik izaten eta ez zaio azkeneko produktuari garrantzirik ematen. Jarrerak ere oso paper garrantzitsua jokatzen du ebaluazioa egiteko orduan. Ebaluaketa irizpide guztiak ikasleen aurrezagutzetatik abiatzen dira.

